
小雅�節南山之什�節南山

毛詩序：「《節南山》，家父刺幽王也。」

節南山

節彼南山，維石巖巖。赫赫師尹，民具爾瞻。

憂心如惔，不敢戲談。國既卒斬，何用不監！

節彼南山，有實其猗。赫赫師尹，不平謂何？

天方薦瘥，喪亂弘多。民言無嘉，憯莫懲嗟。

尹氏大師，維周之氐。秉國之均，四方是維。

天子是毗，俾民不迷。不弔昊天，不宜空我師。

弗躬弗親，庶民弗信；弗問弗仕，勿罔君子？

X-GORB Books | zh.wikisource.org | CC BY-SA 4.0 1 / 2



詩經/節南山

式夷式已，無小人殆。瑣瑣姻亞，則無膴仕。

昊天不傭，降此鞠訩。昊天不惠，降此大戾。

君子如屆，俾民心闋。君子如夷，惡怒是違。

不弔昊天，亂靡有定。式月斯生，俾民不寧。

憂心如酲，誰秉國成？不自為政，卒勞百姓。

駕彼四牡，四牡項領。我瞻四方，蹙蹙靡所騁。

方茂爾惡，相爾矛矣。既夷既懌，如相醻矣。

昊天不平，我王不寧。不懲其心，覆怨其正。

家父作誦，以究王訩。式訛爾心，以畜萬邦。

《節南山》，十章：六章，章八句；四章，章四句。

註解

此作品在全世界都属于公有领域，因为作者逝世已经超过100年，且作品于1931年1月1日

之前出版。

